საქართველოს მთავრობის
დადგენილება №----
2020 წლის ---  ივლისი  ქ. თბილისი

ექვს წლამდე ბავშვთა სოციალური დახმარების 2020 წლის სახელმწიფო პროგრამის დამტკიცების შესახებ

მუხლი 1
ბავშვის უფლებათა კოდექსის 90-ე მუხლის პირველი პუნქტის „გ“ ქვეპუნქტის საფუძველზე და „საქართველოს 2020 წლის სახელმწიფო ბიუჯეტის შესახებ“ საქართველოს კანონის მე-17 მუხლის მე-2 პუნქტის გათვალისწინებით, დამტკიცდეს თანდართული „ექვს წლამდე ბავშვთა სოციალური დახმარების 2020 წლის სახელმწიფო პროგრამა“ (დანართი N1).
მუხლი 2
დადგენილება ამოქმედდეს 2020 წლის ---- აგვისტოდან.

პრემიერ - მინისტრი		                                          გიორგი გახარია


დანართი №1

ექვს წლამდე ბავშვთა სოციალური დახმარების 2020 წლის სახელმწიფო პროგრამა

მუხლი 1. პროგრამის მიზანი
პროგრამა „ბავშვის უფლებათა კოდექსით“ განსაზღვრული ბავშვის/ოჯახის მხარდამჭერი ღონისძიებაა, რომლის მიზანია საჭიროების მქონე ბავშვიანი ოჯახების ფინანსური დახმარება.
მუხლი 2. პროგრამის დაფინანსების წყარო 
პროგრამის დაფინანსების წყაროს წარმოადგენს „საქართველოს 2020 წლის სახელმწიფო ბიუჯეტის შესახებ“ საქართველოს კანონის მე-17 მუხლის მე-2 პუნქტის შესაბამისად გამოყოფილი მიზნობრივი ტრანსფერი 4 400 000 ლარის ოდენობით.
მუხლი 3. პროგრამის ღონისძიებები
პროგრამა გულისხმობს სამიზნე ჯგუფისათვის ფულადი დახმარების მიცემას.
მუხლი 4. პროგრამის განმახორციელებელი
პროგრამას განახორციელებს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო (შემდგომში – სამინისტრო)
მუხლი 5. პროგრამის მოსარგებლეები
1. პროგრამის მოსარგებლეები არიან საქართველოს მოქალაქეები. პროგრამით გათვალისწინებული ფინანსური დახმარების სამიზნე ჯგუფს წარმოადგენენ ფინანსური საჭიროების მქონე ოჯახები, რომლებსაც ჰყავთ 6 წლამდე ბავშვი/ბავშვები.
2. გადაწყვეტილება ფინანსური დახმარების გაწევის თაობაზე მიიღება უფლებამოსილი ორგანოს/თანამდებობის პირის მიერ დისკრეციულად, ყოველ კონკრეტულ შემთხვევაში ოჯახის საჭიროებების შესწავლის საფუძველზე, ამ მუხლის პირველი პუნქტით განსაზღვრული სამიზნე ჯგუფის ფარგლებში. დისკრეციული გადაწყვეტილება მიიღება ბავშვის უფლებათა კოდექსის შესაბამისად, ბავშვის საუკეთესო ინტერესებიდან გამომდინარე.
3. სამინისტრო უფლებამოსილია, პროგრამით გათვალისწინებული მომსახურებების ხარისხის მონიტორინგის მიზნით დაამუშაოს პროგრამის ბენეფიციართა პერსონალური მონაცემები. სამინისტრო ვალდებულია, არ გაამჟღავნოს ფიზიკური პირის შესახებ მათთან დაცული პერსონალური მონაცემები, გარდა საქართველოს კანონმდებლობით დადგენილი შემთხვევებისა.
მუხლი 6. პროგრამის განხორციელების წესი
1. ბავშვიანი ოჯახების ფულადი დახმარების შესახებ გადაწყვეტილებას იღებს სამინისტრო, ბენეფიციარის/ბენეფიციარის კანონიერი წარმომადგენლის მიმართვისა და სოციალური მუშაკის შესაბამისი დასკვნის საფუძველზე.
2. პროგრამით გათვალისწინებული ფულადი დახმარების ოდენობა ერთ ოჯახზე არ უნდა აღემატებოდეს 200 ლარს.
3. ფულადი დახმარება გაიცემა საბანკო დაწესებულების მეშვეობით ბავშვის კანონიერ წარმომადგენელზე/მეურვეზე/მზრუნველზე გახსნილ საბანკო ანგარიშზე. დახმარება მიიჩნევა გაცემულად საბანკო დაწესებულებაში გახსნილ ანგარიშზე ჩარიცხვის მომენტიდან.
მუხლი 7. პროგრამის განხორციელების ვადა
[bookmark: _GoBack]პროგრამის განხორციელების ვადაა მისი ამოქმედებიდან 2020 წლის 31 დეკემბრის ჩათვლით პერიოდი.
